
Урок 21: «У краіне майстроў і творцаў»
МЭТА: мяркуецца, што ў канцы ўрока вучні будуць ведаць, чаму Беларусь называюць краінай майстроў, якія асноўныя дасягненні маюць таленавітыя беларускія майстры, а таксама чаму славяцца слуцкія паясы; умець паказваць на картасхеме гарады, дзе зарадзілася майстэрства каляровай кафлі, слуцкіх паясоў.
ЗАДАЧЫ: садзейнічаць фарміраванню ўяўленняў аб культурна‑гістарычным асяроддзі беларускага народа праз вывучэнне твораў дэкаратыўна‑прыкладнога мастацтва; развіваць навыкі працы з тэкстам вучэбнага дапаможніка — уменне вылучаць галоўнае і сістэматызаваць інфармацыю; выхоўваць пачуццё гонару за продкаў, якія ўнеслі значны ўклад у развіццё культурнай спадчыны беларускага народа, павагу да культурна‑гістарычнага асяроддзя.
АБСТАЛЯВАННЕ: вучэбны дапаможнік для 4‑га класа ўстаноў агульнай сярэдняй адукацыі з беларускай і рускай мовамі навучання і выхавання «Чалавек і свет. Мая Радзіма — Беларусь» (аўтары: С. В. Паноў, С. В. Тарасаў); карткі з заданнямі; атлас (с. 10, 11), малюнкі (паясы, кафля, выцінанка, куфар, падвясная люстра, кубкі).
Ход урока
І. АРГАНІЗАЦЫЙНЫ ЭТАП.
Настаўнік. Паслухайце верш і выберыце радкі, якія могуць стаць дэвізам урока.
Новы дзень вітае вас.
Новых ведаў ма́е дужа.
Правядзі карысна час.
Папрацуй на славу, дружа.
Якія ж радкі стануць дэвізам нашага ўрока? («Правядзі карысна час, папрацуй на славу!»)
ІІ. ЭТАП ПРАВЕРКІ ВЫКАНАННЯ ДАМАШНЯГА ЗАДАННЯ.
Настаўнік. Каля тысячы гадоў таму адзін летапісец казаў: «Кнігі — гэта рэкі, якія напойваюць увесь Сусвет. Ад іх зыходзіць мудрасць». Як вы разумееце гэтыя словы?
Размяркуйце словы ў два слупкі: рукапісныя кнігі, Францыск Скарына, Кірыла Тураўскі, друкаваная кніга, Полацк, Тураў, Прага, Вільня.
12 ст.					16 ст.	
Прыклад выкананай работы:
12 ст.					16 ст.
Кірыла Тураўскі			Францыск Скарына
Рукапісныя кнігі			Друкаваная кніга
Полацк, Тураў				Прага, Вільня
Настаўнік. Складзіце невялікае паведамленне, карыстаючыся дадзенай інфармацыяй. Што аб’ядноўвае ўсе паняцці? Ці можна аднесці да абодвух слупкоў словы летапісца: «Кнігі — гэта рэкі, якія напойваюць увесь Сусвет. Ад іх зыходзіць мудрасць»?
Звярніце ўвагу на паняцці, якія размешчаны ў першым слупку. На чым пісалі рукапісныя кнігі? (На вырабленай цялячай, авечай ці казінай скуры.) Якія гарады былі галоўнымі цэнтрамі перапісвання кніг? (Полацк і Тураў.) Як сучаснікі называлі Кірылу Тураўскага? (Залатавустам.) За што? (За красамоўства.)
Звернемся да інфармацыі, змешчанай у другім слупку. Раскажыце пра жыццё і дзейнасць Францыска Скарыны. Як афармлялі і ўпрыгожвалі кнігі? Якімі словамі Скарына выказваў любоў да Радзімы?
Самастойная работа
Настаўнік. Побач з назвай горада напішыце, як ён звязаны з жыццём і дзейнасцю Скарыны.
Полацк — … (нарадзіўся).
Кракаў — … (вучыўся, атрымаў ступень бакалаўра).
Падуя — … (вучыўся, стаў доктарам медыцыны).
Прага — … (надрукаваў першую кнігу).
Вільня — … (перавёз друкарню і працягнуў любімую справу).
Як у Рэспубліцы Беларусь шануецца памяць пра славутага земляка? (Узведзены помнікі ў Полацку, Мінску, Лідзе.)
Нашы славутыя продкі прыкладам уласнага жыцця паказалі, як трэба любіць свой народ і шанаваць матчыну мову.
Раскажыце пра погляды Сымона Буднага.
ІІІ. ПАДРЫХТОЎКА НАВУЧЭНЦАЎ ДА ПРАЦЫ НА АСНОЎНЫМ ЭТАПЕ.
Настаўнік. Паслухайце радкі і вызначце тэму ўрока.
Збудавалі людзі гарады.
У іх дамы, палацы і саборы.
І жылі майстры і творцы ў тыя ўжо гады,
Ткалі паясы, вышывалі родныя ўзоры.
Якая тэма нашага ўрока? Сёння я запрашаю вас у краіну майстроў і творцаў. Тэма ўрока — «У краіне майстроў і творцаў».
Настаўнік прапануе вызначыць мэту ўрока, карыстаючыся словамі шкляныя вырабы, кафля, урачыстае адзенне, шаўковыя паясы.
Настаўнік. Сёння мы паспрабуем адказаць на пытанне «Чаму вырабы старажытных майстроў лічацца нацыянальным скарбам?».
IV. ЭТАП ЗАСВАЕННЯ НОВЫХ ВЕДАЎ І СПОСАБАЎ ДЗЕЯННЯЎ.
Настаўнік дэманструе вучням ручнік.
Настаўнік. Ручнік — гэта прадмет народнай культуры і народнага мастацтва ўсходніх славян. Узоры, вышытыя на ручніку, не толькі служаць ўпрыгожваннем побыту, але і з’яўляюцца сімвалічным напамінам пра нябачную сувязь, якая злучае кожнага чалавека з яго родам, продкамі.
Настаўнік тлумачыць сувязь пакаленняў праз гісторыю ручніка на прыкладзе сваёй сям’і ці мясцовасці, дзе яны жывуць: «Гэты ручнік звязвае мяне з маёй бабуляй» або «Ён быў вышыты нашымі землякамі на Свіслацкай (Ваўкавыскай, Зельвенскай і інш.) зямлі больш за 100 гадоў таму».
Настаўнік дэманструе малюнкі і прапануе назваць рэчы, выкарыстоўваючы словы для даведкі.

Словы для даведкі: паясы, кафля, выцінанка, куфар, падвясная люстра, кубкі.
Настаўнік. Ці ёсць такія рэчы ў вас дома? Дзе можна іх ўбачыць? (У бабулі, у музеі, у палацах.) Хто мог зрабіць такія рэчы? (Майстар, рамеснік, умелец.) Хто такі майстар? (Чалавек, які дасягнуў высокай якасці рэчаў, якія ён вырабляе. Чалавек, які выконвае сваю работу на высокім прафесійным узроўні.) Ці можна сказаць, гледзячы на гэты ручнік і на малюнкі з выявамі вырабаў, што ў той час жылі таленавітыя людзі? Каб пазнаёміцца з гэтымі вырабамі, мы адправімся ў палац Радзівілаў у Нясвіжы.
Арганізуецца самастойнае чытанне тэксту «У краіне майстроў і творцаў» (с. 85–88).
Настаўнік. Што вас уразіла? У якім палацы ішла падрыхтоўка да балю? (Палац Радзівілаў.) Якія вырабы ўпрыгожвалі залу? (Люстэркі ў пазалочаных рамах, падвясныя люстры, шкляны кубак.) Для чаго выкарыстоўвалі кафлю? (Для абліцоўкі печаў і камінаў.) Дзе ў сучасным жыцці прымяняецца керамічная плітка? (Для абліцоўкі сцен і падлогі.) Майстэрства каляровай кафлі зарадзілася ў Віцебску.
Дзе з’явілася першая майстэрня па вырабе паясоў? (Каля г. Нясвіжа.) Чаму сэрца гаспадыні напоўнілася гонарам? (Бо гэта былі вырабы беларускіх майстроў.)
Сёння шкляныя вырабы шырока вядомыя ў Беларусі і за яе межамі. Назва «гута» звязана з тэхнікай вырабу шкляных вырабаў уручную — гутнае шкло. Гэту традыцыйную тэхніку выкарыстоўваюць сучасныя майстры на адным з шклозаводаў Гродзенскай вобласці, вядомым сваімі ўнікальнымі вырабамі як у Беларусі, так і за мяжой. Гэты завод называецца шклозавод «Нёман».
Настаўнік дэманструе фотаздымкі вырабаў сучасных майстроў‑гутнікаў са шклозавода «Нёман».
Настаўнік. Уявіце, як беражліва майстры захоўвалі свае сакрэты і перадавалі іх праз стагоддзі да нашых дзён! Ці можна назваць гэтыя шкляныя мастацкія вырабы прадметамі беларускай культуры і нацыянальным скарбам Беларусі?
Разгледзьце карту на с. 10, 11 атласа. Знайдзіце горад, дзе зарадзілася майстэрства каляровай кафлі. (У Віцебску.) Пакажыце гарады, дзе вырабляліся слуцкія паясы. (Нясвіж, Слуцк.)
Складзіце кароткае апісанне па мастацкай ілюстрацыі на с. 87.
Вучні апісваюць гаспадара палаца, пакой, у якім ён знаходзіцца, адзенне, у якое ён апрануты.
Настаўнік. Асабліва ўдаваліся таленавітым беларускім майстрам вырабы, створаныя з любоўю да Радзімы.
Настаўнік дэманструе прэзентацыю «Слуцкія паясы», затым прапануе паслухаць песню «Слуцкія ткачыхі».

Настаўнік. Якія пачуцці ў вас выклікала песня? Які малюнак ткала рука ткачыхі? (Малюнак васілька — сімвал Радзімы.)
Настаўнік дэманструе партрэт паэта Максіма Багдановіча, аўтара верша «Слуцкія ткачыхі». Радкі гэтага верша паклалі на музыку, напісаную Уладзімірам Мулявіным, які пранікся гэтым паэтычным творам, і ў выніку паўстала аднайменная песня.
Настаўнік прапануе самастойна пазнаёміцца з матэрыяламі рубрыкі «Карысна ведаць» і вызначыць новую інфармацыю пра слуцкія паясы. (Пры шырыні каля 1,3 м іх можна было працягнуць праз пярсцёнак. Адзін пояс па ўзоры не паўтараў другі.)
Настаўнік. Нагадайце імя беларускага паэта, які ўсхваляе ўмельства слуцкіх майстроў. (Максім Багдановіч.) Прачытайце яго радкі на с. 88. Які ўзор кранае сэрца паэта? (Узор кветкі васілька.) Якія ўзоры найбольш блізкія і родныя сэрцам слуцкіх ткачых? (Узоры роднай прыроды, роднага краю.) Пра што гэта сведчыць? (Пра вялікае пачуццё любові да роднага краю.)
Слуцкі пояс мае сусветную славу, ён стаў сапраўднай візітнай карткай Беларусі другой паловы XVIII стагоддзя. Чым яшчэ адметныя слуцкія паясы, можна даведацца з кнігі для чытання (с. 86, 87, апавяданне «Залатыя паясы»).
V. ЭТАП ПРЫМЯНЕННЯ ВЕДАЎ І СПОСАБАЎ ДЗЕЯННЯЎ.
Гульня «Гонка за лідарам»
За правільны адказ вучні атрымліваюць картку з малюнкам васілька.
1. У якім палацы чакалі гасцей? (У палацы Радзівілаў.)
2. Чым напоўнілася сэрца гаспадыні, калі яна глядзела на ўбранства залы? (Гонарам.)
3. Якія майстры зрабілі ўсе гэтыя вырабы? (Беларускія майстры.)
4. Якое адзенне прынёс слуга гаспадару? (Урачыстае.)
5. Дзе пасля Нясвіжа была заснавана майстэрня па вырабе паясоў? (У Слуцку.)
6. З якіх нітак ткаліся паясы для заможных людзей? (З шаўковых, залатых і сярэбраных.)
7. З чаго ткаліся паясы для сялян? (З лёну і воўны.)
8. Які паэт прысвяціў адзін са сваіх вершаў слуцкім майстрам? (Максім Багдановіч.)
9. У якім музеі можна ўбачыць знакамітыя слуцкія паясы? (У Нацыянальным музеі гісторыі і культуры Беларусі ў Мінску.)
10. Чаму Беларусь называлі краінай майстроў? (Бо тут жыло шмат таленавітых людзей, якія валодалі рознымі рамёствамі і мастацтвам.)
VI. ЭТАП АБАГУЛЬНЕННЯ І СІСТЭМАТЫЗАЦЫІ ВЕДАЎ.
Настаўнік. Прапаную падрыхтаваць рэпартаж пра вырабы беларускіх майстроў. Пачніце яго са слоў «Беларусь называюць краінай майстроў і творцаў. Завітаем у палац Радзівілаў…».
Прадоўжыце рэпартаж, выкарыстоўваючы план.
План:
1. Аздабленне залы.
2. Гонар гаспадароў палаца.
3. Урачыстае адзенне.
4. Слуцкія паясы.
Настаўнік. Беларускі народ працавіты і таленавіты. Усе вырабы майстроў вызначаюцца самабытным хараством і прыгажосцю, што прынесла ім сусветную славу, і да нашых часоў яны высока цэняцца. Людзі шануюць сваю гісторыю, з павагай адносяцца да гэтых гістарычных каштоўнасцей. Сёння гэты цуд — знакамітыя слуцкія паясы — можна ўбачыць у сямі музеях краіны, адзін з іх — Нацыянальны музей гісторыі і культуры Беларусі.
Работа над тым, каб зрабіць брэнд слуцкага пояса яшчэ больш знаёмым у свеце, ужо вядзецца. Адраджэнне ўнікальных паясоў ініцыяваў Прэзідэнт Беларусі Аляксандр Рыгоравіч Лукашэнка. Гэта размова пра бліжэйшую, але будучыню.
Калі вы будзеце на мінскім праспекце Незалежнасці, звярніце ўвагу на ліхтарныя слупы, асабліва на іх ніжнія часткі. Вы ўбачыце выявы элементаў слуцкага пояса — знакамітыя «карумфілы». Перанесці іх з залататканых паясоў у гарадскі пейзаж 30‑40‑х гадоў мінулага стагоддзя ўдалося вядомаму беларускаму мастаку Мікалаю Міхалапу. Гэты факт — прыклад таго, што трэба рабіць для папулярызацыі здабыткаў культуры, гісторыі, мастацтва сваёй краіны сярод яе жыхароў.

VII. ЭТАП ІНФАРМАЦЫІ АБ ДАМАШНІМ ЗАДАННІ.
С. 85–90, адказаць на пытанні. Творчае заданне*: вызначыць, чаму на сучасных самалётах авіякампаніі «Белавія» ёсць выява васілька.
VIII. ЭТАП ПАДВЯДЗЕННЯ ВЫНІКАЎ УРОКА.
Настаўнік. Пералічыце вырабы беларускіх майстроў, з якімі вы сёння пазнаёміліся. Чаму вырабы старажытных майстроў лічацца нацыянальным скарбам? (Паказваюць багацце, разнастайнасць, адметнасць беларускага мастацтва, талент майстроў. Вопыт, лепшыя здабыткі ўмельцаў перадаваліся з пакалення ў пакаленне. Вытворчасць пэўных вырабаў працягвае развівацца.)
Творы таленавітых народных умельцаў — гэта найлепшыя дасягненні нашай культуры і сапраўднае багацце, якое захоўвае гісторыю, што злучае далёкае мінулае з сучаснасцю. Менавіта гэтую культурную спадчыну неабходна берагчы і перадаваць наступным пакаленням.
Рэфлексія
Настаўнік. Прадоўжыце сказы:
· Я хачу пабываць на шклозаводзе ў горадзе Гродна, бо мне цікава…
· Нацыянальны музей гісторыі і культуры Беларусі захоўвае…
У краіне майстроў і творцаў мы пабывалі,
Пра вырабы цудоўныя даведаліся.
Скарбамі нацыянальнымі вы ганарыцеся,
Працягвайце даследваць, старанна вучыцеся.

